Т.Миңнуллинның “Нигез ташлары драмасында” конфликт бирелеше

Т.Миңнуллин – бүгенге татар драматургиясенең күренекле драматургларыннан берсе. Т.Миңнуллинның балачагы Бөек Ватан сугышы елларына туры килә. Туфан Миңнуллин 1935 елның 25 августында хәзерге Кама Тамагы районы, Олы Мәрәтхуҗа авылында дөньяга килә.

Хәзер Т.Миңнуллин 50 дән артык тулы күләмле пьесалар, ике дистәгә якын кыска күләмле сәхнә әсәрләре, повесть, хикәя һәм юморескалар, публицистик язма һәм мәкаләләр, әдәбият-сәнгать турындагы чыгышлар авторы. 
Тематика һәм проблематика буенча да, сәнгатьлелек ягыннан да 
Т. Миңнуллин драматургиясе күптармаклы һәм бай. Язучы аерым бер тема һәм яки тормыш материалы, бер характердагы геройлар белән генә эш йөртми. Иҗатының башлангыч чорында да драматург үзен нигездә авыл темасын яктыртучы автор дип игълан иткән. Әсәрләрендә Т.Миңнуллин замандашларының рухи дөньясына шактый тирән үтеп керә. Хәзерге тормышта нинди әхлак принциплары өстенлек итә яки итәргә тиеш? Әхлак һәм этика нормаларының нигезе кайларга барып тоташа, бүген алар никадәр тормышчан һәм тотрыклы? Менә шундый сорауларга җавап эзләү бу әсәрнең проблематика байлыгын һәм идея-художество әһәмиятен билгели. Бүгенге кешенең мораль йөзе саф һәм күркәм булырга тиеш! – Т.Миңнуллин үз әсәрендә менә шундый фикерне алга сөрә. 
Туган авыл, туган җир, Ватан төшенчәләренә дә Туфан Миңнуллинның карашы үзенчәлекле. “ Мине уңга-сулга авышудан саклап торган минем төп ватаным – авылым булды. СССРны Ватаным дигәндә, беренче нәүбәттә, мин, бәлки, авылымны күз алдына китергәнмендер. Чөнки ул җир минем кендегемнең каны тамган җир, аның зиратында минем әби-бабам ята, минем телем шунда ачылды, -дип яза. – Авылым да минем күңелемә мәңге җуелмас булып кереп урнашкан иде. Олыгая төшкәч, моның шулай икәнлеген акылым белән аңладым”1. Т.Миңнуллин авыл кешесенең психологиясен яхшы аңлап, аңа сокланып, аңа гына хас сабырлык кебек сыйфатларны яратып, йомшак юмор белән баетылган образлар иҗат итте. 


“Нигез ташлары” пьесасында гәүдәләнгән Гарифулла карт читтә яшәгән улларының эш-гамәлләрен белеп, ялгышулардан кисәтеп торуы, моны нинди алымнар белән башкаруы – шулай ук педагогик китапларга яхшы өстәмә, аң-белем һәм тәҗрибә. Бер улының караклык юлына басканын сизеп алгач, ул бар бала-чагасын җыеп ала да аңа тиешле сабагын бик тә үтемле итеп бирә. “ Син өй салырга уйласаң, нигез ташларың таза булсын. Мурып беткән таш өстенә өй салып булмый, өй, бүрәнәләре искергәнче үк, кыйшаеп, ишелеп төшә. Ә таза нигез ташы өстенә әллә ничә тапкыр өй салырга була. Алар нык, таза булса, минем нәселнең гомере озын булачак1,- ди Гарифулла, үз буынының тормышы ничек дәвам итәчәге өчен кайгыртып.
Әсәрдә, бер яктан, кешедә булырга тиешле күркәм холык, югары рухи сыйфатлар төрлечә мактау-хуплау тапса, икенче яктан, алардагы ялкаулык, комсызлык, кирелек һәм башка шундый тискәре сыйфатлар һәм гадәтләр тәнкыйть угы астына алына. 
Музыка һәм җыр – аның драматургиясенең аерылмас юлдашы. Күбрәк җорлык, шаянлык атмосферасы тудыруга хезмәт иткән җыр жанры үзәк геройларның эчке кичерешләрен ачуда да кулланыла. Язучының күңеленә хуш килгән җырга-моңга оста персонажлар аның байтак әсәрләрендә яктырып-җемелдәп торалар. 

“Нигез ташлары” комедиясендә Гарифулла карт оныгы Флоридка телебезне саклап калу өчен татар җырларын өйрәтә. Бала татар телен беләсе, аның җырларын өйрәнәсе, әкиятләрен тыңлап үсәсе килә. Ләкин әти-әнисенең бу төшенчәләргә исләре китми. Һәм бу вакыйга турында онык белән Гарифулланың сөйләшүеннән  мисаллар китерергә мөмкин: 

· Бу нинди таш, бабай, который син утырасың?

· Нигез ташы.

· А зачем?

· Тагын телеңне оныткансың. Әле ике ел гына бит өйрәтеп 

җибәргәнемә. 

· Сибирьда син юк.

· Әтиең, әниең бар.

· Аларга все равно.

· Чарауна шул. Бозып бетерәләр малайларны. .....

· А мин, бабай, син әйткән җырларны белям, онытмадым.

· Яле, яле.

· Әй, иля-ля, иля-ля,

Өйлянәсем киля ля.

Өйлянәси килгән егет

Кәҗә сатып өйляня......

Әни миңа җырлатмый, ярамый, ди 1. 


Татар халкының борын-борыннан аракыны өстәлгә аракы чыгару гадәте булмаган. Бу – шәригать кануны, Коръәннең мөселман булган кешегә карата куелган таләбе. Безнең халык элек-электән исереккә сәлам бирмәгән. Эчеп-исереп йөргән кешенең дәрәҗәсе түбән булган. Т.Миңнуллин әсәрендә татар халкына хас булмаган ямьсез күренешләрнең тамырларына вакытында балта белән чабарга өнди. 
Комедия көлкеле хәлләргә нигезләнә. Көлүнең мәгънәсе, трагедия кебек, бер генә төшенчәгә кайтып калмый бит. Көлү белән кеше күпләрне тетрәндерә, газаплый һәм юк итә ала: әрнүле көлү, үтергеч көлү, сагышлы көлү, җиңелчә көлү, яратып көлү, шәфкатьле көлү, һәм тагын әллә күпме эпитетлар тагылган көлүләр турында язып булыр иде. 
 “Нигез ташлары” комедиясен алыйк. Беренче карашка, бу пьесаның комедиялелеге күзгә күренеп тә тормый. Әсәр болайрак башланып китә. Гомере буе колхозда эшләгән Гарифулла карт үзенә колхоз исәбенә йорт салдыруларын теләми. Шул эшләрне башлап җибәрү турында сөйләшергә килгән бригадир Нурәхмәтне өенә кертмичә куып җибәрә. Иң гаҗәбе: үзе җир җимертеп йөрсә дә, “авыр хәлдә” дип телеграмма сугып, малайларын шәһәрдән чакыртып кайтара. Шомлы хәбәр алган балалары куркышып кайтып төшәләр. Әти-әниләренең исән-иминлеген күргәч, тынычлангач, бераз ачуланып та алалар. Улларын кайтару – аларны бераз ”пешереп” алу өчен икән. Гарифулла олы улы Хәмитне – авыл хуҗалыгы министры урынбасарын – гади кешеләргә игътибарсызлыкта, җирдән аерылуда гаепли. Икенче улы Хәнифнең ат кебек кушканны эшләп йөрүе, үзенә кагылмаган кыек-мыек эшләрне күрмәмешкә салынуы да картны борчый. Өченче улы Хәлилнең, склад мөдире булып алып, караклык юлына басуы, “кешенең шырпысына да тимәгән Әхмәдиша нәселенә” тап төшерүе Гарифулла картны бөтенләй чыгырыннан чыгара. Намуслы, изге күңелле, гадел карт үз иманнарыннан тайпыла башлаган  улларының эреле-ваклы юньсезлекләрен тәнкыйтьли, күңеленә тискәре булып тоелган кимчелекләргә беркайчан да фатыйха бирмәсен кисәтә. Әнә шул “сабак бирү” – комедиянең комедиялелеген тәшкил итә. 

Әсәрдә тормышка, хезмәткә төрле караш үзара бәрелештерелеп, фикерләр көрәше еш кына бәхәс төсен ала. 

